
KOMMUNIKATIV 
STRATEGIYANING YUZAGA 
KELISH OMILLARI

 

Normaxmatova Feruza Ruziboyevna
O‘zbekiston davlat jahon tillari universiteti o‘qituvchisi

Annotatsiya: Mazkur maqolada kommunikativ strategiyaning yuzaga kelish omillari haqida fikr yuritiladi. Kommuni
kativ strategiyaning shakllanishiga ijtimoiy-madaniy muhit, til tizimi, kommunikatsiya ishtirokchilari o‘rtasidagi munosa
batlar, nutq vaziyatining o‘ziga xosligi, auditoriya va maqsad kabi omillarning ta’siri tahlil qilinadi. Shuningdek, kommu-
nikativ strategiyani tanlash va shakllantirish jarayonida shaxsning til madaniyati, kommunikativ kompetensiyasi hamda 
ma’naviy-intellektual salohiyati asosiy omillardan biri ekani asoslanadi.

Kalit so‘zlar: kommunikativ strategiya, kommunikatsiya, nutq vaziyati, til madaniyati, kommunikativ kompetensiya, audi-
toriya, omillar.
Abstract: This article discusses the factors contributing to the emergence of a communicative strategy. The influence of 
such factors as the socio-cultural environment, the language system, relationships between communication participants, 
the specificity of the speech situation, the audience, and the purpose on the formation of a communicative strategy is 
analyzed. It is also argued that language culture, communicative competence, and an individual’s spiritual and intellectual 
potential are among the main factors in the process of selecting and forming a communicative strategy.

Key words: communicative strategy, communication, speech situation, language culture, communicative competence, 
audience, factors.
Аннотация: В данной статье рассматриваются факторы формирования коммуникативной стратегии. Анализи-
руется влияние таких факторов, как социокультурная среда, языковая система, взаимоотношения между участ-
никами коммуникации, специфика речевой ситуации, аудитория и цель, на формирование коммуникативной 
стратегии. Также обосновывается, что языковая культура, коммуникативная компетентность и духовно-интеллек-
туальный потенциал личности являются одними из основных факторов в процессе выбора и формирования ком-
муникативной стратегии.

Ключевые слова: коммуникативная стратегия, коммуникация, речевая ситуация, языковая культура, коммуника-
тивная компетентность, аудитория, факторы.

KIRISH
Ma’lumki, insonning jamiyatdagi faoliyati ma’lum ijtimoiy tajribaga asos bo‘ladi. Bu uning lisoniy olam qiyo-

fasining shakllanishida muhim ahamiyat kasb etadi. Buning natijasida faqat unga xos bo‘lgan ijobiy fazilatlari, 
shuningdek, o‘ziga xos nuqsonlari ham ma’lum muloqot vaziyatida ro‘yobga chiqadi. Qayd etish joizki, olib 
borilayotgan muloqotning asosiy vazifasi muloqotdoshlarning bir-birlarini tushunishlari uchun qo‘llaniladigan 
lisoniy vositalar tanlovi hamda o‘zaro hamkorlikni yuzaga keltiradigan muloqot mavzusini tanlashdan iborat. 
Mazkur jihat pragmatik yondashuvda amalga oshirilganligi sababli, axborot almashish va o‘zaro ta’sir tilning 
eng muhim funksiyalaridan biri sifatida muloqotning barcha shakllari va usullarida mavjud bo‘lib, ular bir-biri 
bilan uzviy bog‘liq hodisalarni qamrab oladi (Safarov, 2018; 133). 

Bevosita pragmatik mazmun haqida gapiradigan bo‘lsak, u ma’lum nutq vaziyatida yetkazilgan axborotning 
tinglovchiga bo‘lgan ta’siri hamda uning munosabatini o‘rganadi. Ko‘rinadiki, pragmatika muloqot jarayonida 
sodir etilgan axborot almashinuvidagi lisoniy vositalarning vazifalarini o‘rganadi. Shunday qilib, axborotning 
tinglovchi tomonidan to‘g‘ri anglashilishi uchun so‘zlashuvchilarning lisoniy ko‘nikma va bilimlaridan tashqari, 
tinglovchining olam haqidagi bilimi, ijtimoiy vaziyat borasidagi qarashlari, muloqot jarayonidagi muhit, suhbat-
doshlarning ruhiy holati, muloqot mavzusi va unga oid bilimlari, axborot almashuvchilarning emotsional-psixik 
holati kabilar muhim ahamiyat kasb etadi.

MAVZUGA OID ADABIYOTLAR SHARHI
Aleksey Vdovichenko ta’kidlaganidek, amaliy kommunikativ jarayonda muloqotdoshlar alohida so‘zlarga 

e’tibor qaratmaydi, ammo uni muloqot strukturasining verbal ko‘rinishi sifatida qabul qiladi [Вдовиченко А.В., 
2007; 244].

Muloqot jarayonida yetkazilayotgan ma’lumotni tushunish yuqorida keltirilgan omillarning o‘zaro uyg‘un va 
muvozanatli taqsimlanishiga bog‘liq bo‘ladi. Chunki muloqotning samarali kechishi, muloqot strategiyasining 
to‘liq amalga oshirilishi uchun ushbu jihatlar muhim sanaladi. Bu omillar muloqot maqsadini belgilash va ma’lum 
kommunikativ strategik vazifalarni bajarishda asosiy rolni bajaradi. Nutq strategiyasi tadqiqotchilar tomonidan 
so‘zlovchining intensiyasiga bog‘liq xulq-atvori, nutq vaziyatidagi kommunikantlarning ma’lum maqsadlarni 
amalga oshirishga qaratilgan nutqiy ifodalari sifatida talqin qilinadi [Борисова И.Н., 1996; 21-48].

Taniqli tilshunos Teun A. van Dijk esa nutqiy strategiyani “tahlil uchun olingan har bir vaziyat uchun qo‘llani
ladigan umumiy instruksiya” (van Dijk, 1989; 274) sifatida baholaydi. Ma’lum strategiyaning qo‘llanilishi so‘z
lovchining shaxsiy maqsadlari, shuningdek, umumiy ijtimoiy maqsadlarga asoslanadi. 

Olimning ta’kidlashicha, ma’lum vaziyatda nutqiy ifodaning ma’lum yo‘nalishda kechishi so‘zlovchining 
aniq maqsadiga ta’sir etishi mumkin. Albatta, dastavval lison muloqot vositasi vazifasini bajaruvchi hodisa sifa-
tida baholanadi. Mazkur muloqotning qurilishi esa so‘z va so‘zlarning grammatik shakllangan hamda ma’lum 
maqsad tomon yo‘naltirilgan nutq omillari bilan belgilanadi. Ta’kidlash joizki, har qanday so‘z ma’lumot bo‘lib, 
inson o‘z faoliyati davomida to‘plangan tajribalariga asoslangan holda uni yetkazadi. Ma’lumot almashinuvi 
jarayoni verbal va noverbal (turli imo-ishoralar, emotsional harakatlar) tarzda namoyon bo‘ladi. Ma’lumot, 
o‘z navbatida, olingan bilim va uning asosiga, bilimlarning nutq faoliyatida qo‘llanilishiga bog‘liq. Shu sabab, 
nutq jarayonida ma’lumot almashish uchun turli harakatlar amalga oshiriladi. Jumladan, tovushlarni talaffuz 
qilish orqali ma’lumotni ifodalash, tasvirlash orqali yetkazish, imo-ishoralar yordamida ifodalash, emotsional 
harakatlar orqali yetkazish kabilar muhim o‘rin tutadi.

Bularning barchasi nazariy jihatdan nutq aktlari, ya’ni nutq jarayonida bajariladigan pragma-semantik 
mazmun kasb etadi hamda ma’lum kommunikativ strategiyaga asoslanadi. Ammo nutqiy strategiyani muloqot 
vaziyatiga moslashtirish zarur. Muloqot vaziyatlarining o‘zgaruvchanligi, turli mavzuda kechishi, muloqot-
doshlarning vaziyatga yondashuvi kabi xususiyatlar nutqiy jarayonni shakllantiradi. Nutqiy faoliyat, o‘z navbatida, 
nutqiy ko‘nikma va nutqiy malakalarni to‘liq egallashni taqozo etadigan hodisa hisoblanadi [Боймурадова, 
2022].

TAHLIL VA NATIJALAR
Muloqot jarayonida ma’lum kommunikativ strategiya yoki taktikani amalga oshirishda milliy madaniyat 

va nutqiy etiketdan xabardor bo‘lish ko‘zlangan maqsadni amalga oshirishda samarali bo‘lishi mumkin. Bu 
so‘zlovchi tomonidan ko‘zlangan strategiyadan foydalanish uchun nutq vaziyatiga mos tarzda muhim fikrlarni 
bayon qilish, lo‘nda ta’sirchanlik, lisoniy birliklarni tanlash, emotiv vositalarni qo‘llash orqali o‘z hissiyotini mulo-
qotdoshga ko‘rsatish, kuzatuvchanlik va ziyraklik orqali muloqotdoshning e’tiborini bir maromda ushlab turish 
kabilarni talab etadi. Nutq vaziyatiga, muloqotdosh qiziqishlari va dunyoqarashlariga hamda mavzuga mos 
keladigan so‘z yoki iboralarni tanlash ham muhim ahamiyat kasb etadi. Mazkur ko‘nikmalar nutqiy faoliyat-
ning tarkibiy qismlaridan sanaladi. Ba’zan haddan ortiq jimjimador va muloqot mavzusi mazmunidan yiroqroq 
bo‘lgan nutq hamda iboralar mohiyatan har doim ham samara bermasligi mumkin. Chunki nutqning ta’siri uning 
strategik mohiyati va taktikasi bilan belgilanadi. 

So‘zlovchi o‘z nutqining samarasini ta’minlovchi omillar qatoriga bilimi, saviyasi, dunyoqarashi, tajribasi va 
malakasidan tashqari emotiv munosabati ham muhim o‘rin tutadi. Bunday vaziyatda kommunikativ strategiya 
emotsiya bilan uyg‘unlashadi va kommunikativ taktikani mujassam etadi. Bu kabi amallar muloqot jarayonida 
qo‘llangan kommunikativ strategiyalar orqali adresantning yakuniy obrazini yaratadi. Kommunikativ strategi-
yaning faollashishida, qayd etganimizdek, qo‘shimcha emotiv munosabatlarning alohida o‘rni mavjud. Biroq 
emotiv munosabat mustaqil kommunikativ strategiya hisoblanmaydi va kommunikativ strategiyaning mani
pulyativ turiga kiritiladi. Emotiv munosabat ta’siri manipulyativ harakatlarda namoyon bo‘ladi. Kommunikatsiya 
jarayonidagi emotiv harakatlar muloqotdoshning reaksion harakatini yuzaga keltiradi. Bu esa strategiyaning 
muhim bosqichi sanaladi.

Boshqacha so‘z bilan aytganda, emotivlikning semantik tarkibi manipulyativ kommunikativ jarayon ichida 
amal qiladi, emotivlik muloqot rivojiga katta ta’sir ko‘rsatishi yoki uni mutlaqo boshqa yo‘nalishda rivojlantirishi 
mumkin. Masalan: “– Tur! Bu qanaqa ahmoqlik? … Sen hali ham bolishdan boshingni uzmapsan. Ahmoq!” 
(Said Ahmad, Qirq besh kun, 9-bet); “Bolam, tura qolgin. Jon bolam, kun yoyilib ketdi. Tura qol, jon bolam, 
onaginam o‘rgilsin! Dadang nonushta qilmay ishga chiqib ketgan-a. Turgin!” (Said Ahmad, Qirq besh kun, 
12-bet).

Keltirilgan misollarda “bolani uyg‘otish” strategiyasi ikki xil usulda amalga oshirilgan. Birinchi misolda sof 
manipulyativ emotsional lisoniy vositalardan foydalanilgan bo‘lsa, keyingi misolda hushmuomalalik strategiyasi 
faollashgan.

Kommunikativ strategiyaning konseptual kommunikativ faoliyatida emotsiyani qo‘llash ko‘pgina hollarda 
muloqotdoshga teskari ta’sir ko‘rsatishi mumkin. 

Bunday vaziyatda u muloqot muhitini turli tomonga o‘zgartirish kuchiga ega hisoblanadi. Mazkur holat 
lisoniy shaxsning muloqot strategiyasini amalga oshira olmasligiga, maqsadning ro‘yobga chiqmasligiga olib 
kelishi mumkin. Masalan: “– Yomon niyating bo‘lmasa, qora saharda devor osharmiding? Nima, xumor bo‘lib 
nos so‘raganingdan devor oshganmiding? Nos so‘rab ko‘rpa qatini ko‘targanmiding?” “Uning telba-teskari 
javoblaridan atrofdagi ermaktalablar hiring-hiring kulishardi” (Said Ahmad, Qirq besh kun, 20-bet).

Kommunikativ strategiyaning emotivlik muhitida muloqot jarayoniga, kechimiga bog‘liq tarzda kechishi 
borasida E. V. Klyuevning quyidagi fikri o‘rinli deb hisoblaymiz: “muloqot jarayonida kommunikativ maqsadga 
erishish uchun qo‘llaniladigan nazariy va amaliy yurishlar, oldindan rejalashtirilgan va muloqot kechimida 
amalga oshiriladigan harakatlarning umumiy ko‘rinishi”ni (Klyuev, 1998; 68) aks ettirishi orqaligina ma’lum nati-
jaga erishish mumkin.

Muloqot jarayonida u yoki bu strategiyadan foydalanish so‘zlovchi va muloqotdoshning aniq intensiyasiga 
qarab tanlanadi. Shuning uchun ham muloqot jarayonida ma’lum yo‘nalishning tanlanishi muloqotdoshlarning 
maqsadlariga mos kelishiga bog‘liq. Masalan: “– Menga qara, baraka topkur. Tinch qo‘ygin. Jon uka, tinch 
qo‘ygin. Bizni sharmanda qilma! Ko‘cha-ko‘yda qaydoq bosh ko‘tarib yuraman. Yo ko‘chib ketaymi?” (Said 
Ahmad, Qirq besh kun, 23-bet) Nutq vaziyati, kommunikativ muhitni e’tiborga olgan holda asosiy kommunikativ 
strategiyalarning ikkita xususiyatini ajratib ko‘rsatish mumkin:

1)	 o‘zaro kommunikativ hamkorlik bosqichida amalga oshiriladigan, ma’lum maqsadlarni hal qilishga mo‘ljal-
langan hamda motivlar va maqsadlar doirasida muloqotdoshlarning qarashlari mosligi;

2)	 tinglovchining dunyoqarashi, qadriyatlar tizimi va xatti-harakatlari (jismoniy va intellektual) ustidan ta’sir 
ko‘rsatishga qodir bo‘lgan muloqot kechimi. 

Yordamchi strategiyalar tinglovchining interfaolligini, nutqning samaradorligini va muloqot ahamiyatini 
oshirish uchun xizmat qiladi, optimal ta’sir ko‘rsatishga yordam beradi. O. S. Issers ularni uch toifaga ajratadi: 
pragmatik (kommunikativ-vaziyatli), dialogik va ritorik. Birinchi kategoriya obrazni yaratish, hissiy holatni shakl-
lantirishga mas’ul sanalsa, dialogik strategiya muloqot jarayonida mavzuni monitoring qilish, tashabbuskorlikda 
va muloqot jarayonini tushunish darajasini aniqlashda foydalaniladi. Ritorik strategiya adresatga ta’sir etuvchi 
notiqlik san’ati va ritorik texnikaning turli usullarini qo‘llashni taklif qiladi (Issers, 1999; 182).

V. S. Anoxina kommunikativ strategiyani bevosita pragmatik hodisa sifatida, ma’lum vaziyatda muloqot 
maqsadiga erishishga yo‘naltirilgan nutqiy akt sifatida baholaydi (Anoxina, 2008; 66).

Konvensional kommunikativ strategiyaning maqsadi turli xil kommunikativ segmentlarga matn yoki nutq 
tinglovchilari (masalan, fuqarolik jamiyati, agar nutq siyosiy konsultatsiya haqida bo‘lsa) uchun muloqot jara
yonini yaratib berish va butun bir konsensus zanjiri orqali konvensiya natijasini olish, ya’ni muayyan bir segment 
ichidagi mavjud shartnoma yoki butun bir jamiyatni qamrab oluvchi, bir tomondan mutlaqo amaliy vazifalarni 
amalga oshirish (loyihani amalga oshirish), boshqa tomondan esa kommunikativ muhitning ayrim tuzilmalarini 
ishlab chiqarish bilan bog‘liq bo‘ladi. Bu kelgusida an’anaviy muloqot jarayonini qayta tiklashga va manipulyativ 
muloqot strategiyalariga qarshi turishga imkon beradi.

Konvensional kommunikativ strategiya o‘zaro bog‘liq bo‘lgan uchta bosqichda taqdim etilishi mumkin; bu 
bosqichlar matnning yaratilishi, taqdimot, global (ommaviy) konsultatsiya, ya’ni muzokara (deliberativ) jarayon-
lari deb nomlanadi (Leech, 1983; 43). 

Kommunikativ strategiya umumiy ma’noda bu nafaqat muloqot mahsuloti, balki muloqotning maqsadini 
amalga oshirishga yo‘naltirilgan lingvistik va lingvistik bo‘lmagan vositalar bilan ifodalanadigan muloqotni shakl
lantirish jarayonidir.

M. L. Makarov kommunikativ strategiyani notiqning aniq bir muloqot jarayonidagi bir usul yoki xatti-harakati 
bilan aniqlanadigan, muloqot jarayonida umumiy maqsadlarga erishish uchun asosan global (ba’zan bir qator 
xususiy) maqsadlarga erishish rejasi bilan bog‘liq, deb ta’kidlaydi (Makarov, 2003; 47).

O. A. Leontovich ham xuddi shunday fikrni bildirgan, ya’ni kommunikativ strategiyani to‘g‘ri tanlay bilish 
nutq jarayonining muvaffaqiyatini yoki muvaffaqiyatsizligini ko‘rsatishi mumkin (Leontovich, 2000; 117).

Kommunikativ strategiyaning muvaffaqiyatli kechimi kontekstni to‘g‘ri shakllantirishga bog‘liq. Kontekst-
ning shakllantirilishi ma’nolarning ko‘chirilishi, polisemiya, metafora va metonimiyaning ishlatilishiga tayanadi. 
Ijtimoiy diskursning semantik tarkibiy qismlaridan biri bo‘lgan metafora tasviriy vosita sifatida har bir diskursda 
keng qo‘llaniladigan hodisa bo‘lish bilan bir qatorda kognitiv faoliyatning mahsuli sanaladi. “Metafora hosila 
ma’no yuzaga kelishi hodisalarining eng faoli hisoblanadi. U, tilshunoslikda qayd etilishicha, hosila ma’no yuzaga 

kelishining hosil qiluvchi va hosila ma’no referentlari o‘zaro o‘xshash kelishiga asoslanadi”. Masalan: “– Menga 
nojo‘ya gap aytdingiz, kuyov. Agar boshqa odam shu gapni aytganda, ichagini boshiga salla qilib qo‘yardim. 
Singlim boshimni egib ketdi. Ammo men yigitlik belbog‘imni boshimga solganim yo‘q. Qayting orqaga. Kiring 
ichkariga. To‘y tarqamaydi. Otam meni o‘g‘il bola qilib tug‘dirgan.” (Said Ahmad, Qirq besh kun, 27-bet)

P. S. Pustavalov va M. P. Senkevichning ta’kidlashicha, publitsistik uslub o‘z oldiga nafaqat ma’lum hodi
salarni muloqotdoshga tez va qulay yetkazishni, balki ayni paytning o‘zida tinglovchiga ta’sir qilishni, tavsi-
flangan narsaga muloqotdoshda ma’lum munosabatni shakllantirishni maqsad qilib qo‘yadi (Pustavalov V. S., 
Senkevich M. P., 1987; 29).

XULOSA
Kommunikativ strategiya har qanday ijtimoiy faoliyatning alohida va maxsus muammoni hal etishda qo‘llani

ladigan vositalaridan sanaladi. Nutq aktlari doirasida strategiyaning ishlatilishi muloqotni maqsadga muvofiq 
tashkil qilishning bir usuli hisoblanadi. Keng ma’noda kommunikativ strategiya muloqotning samarali kechi
shini ta’minlashga xizmat qiluvchi eng muhim vazifa sifatida tushuniladi. Ma’lum hodisa adresantning amaliy 
maqsadlari bilan belgilanadi. Ma’lum ma’noda kommunikativ strategiyalar jamiyat tomonidan tasdiqlangan ijti-
moiy, milliy-madaniy va lisoniy modellarni aks ettiradi. Ular lisoniy shaxsning bilim darajasini, og‘zaki nutqni 
pragmatik mazmun bilan bog‘laydigan vositachi lisoniy hodisa sifatida talqin etilishi mumkin. Masalan: “– Xotin, 
u so‘kmadi, sen eshitmading. Unga oson tutib bo‘lmaydi. Nima desa, shundaymiz-da. Boshqa ilojimiz yo‘q. 
Hamma la’nat sen bilan menga keladi. Hali bu gap qishloqma-qishloq, og‘izma-og‘iz yoyilib, semirib tarqaydi. 
Butun Farg‘onaga doston bo‘ldik.” (Said Ahmad, Qirq besh kun, 35-bet). 

Tilshunos olimlarning kommunikativ strategiya nazariyalari doirasida vualirovaniya, mistifikatsiya, anonim-
lashuv yoki depersonalizatsiya, reifikatsiya, delegitimatsiya, diskreditatsiya, amalgamatsiya strategiyalari kabi 
turlari o‘rganilib chiqilgan (Gumpers, 1982; 77).

Shunday qilib, har qanday kommunikativ strategiya va taktikalarni qo‘llay bilish ma’lum ma’noda keng 
lug‘at boyligi, kognitiv bilim hamda turli stilistik vositalardan samarali foydalanishni talab etadi. Bu kommunikativ 
maqsadni ro‘yobga chiqaruvchi eng asosiy tarkibiy vositalar sanaladi. Kommunikativ strategiyaning sama-
rali yoki samarasiz natijasi so‘zlovchining lisoniy imkoniyatlardan unumli foydalanish layoqati, nutqiy aktlarni 
qo‘llash darajasi, shuningdek, tilning ekspressiv, stilistik va obrazli imkoniyatlari hamda noverbal yordamchi 
vositalarni tanlash mahorati bilan belgilanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


